
Праваабарончыя матэрыялы  
можна таксама прачытаць 
на сайтах: www.spring96.org;  
www.charter97.org; www.baj.ru

6 траўня ў Вярхоўным судзе закон-
чыўся працэс па справе Мікалая Аўту-
ховіча, Уладзіміра Асіпенкі, Міхаіла 
Казлова і Аляксандра Ларына, якіх 
абвінавачвалі ў падрыхтоўцы тэракту ды 
іншых злачынствах. Мікалай Аўтуховіч 
асуджаны да 5,2 гадоў пазбаўленьня 
волі ў калоніі строгага рэжыму, Уладзімір 
Асіпенка – да 3 гадоў калоніі агульнага 
рэжыму.

З абвінавачаных зьнялі шэраг абві-
навачаньняў – у падрыхтоўцы тэракту 
супраць былога старшыні Гарадзенска-
га аблвыканкаму Уладзіміра Саўчанкі, 
у замаху на былога намесьніка міністра 
па падатках і зборах Васіля Камян-
ко. Даказана толькі назіраньне з мэ-
тай пошуку кампрамату. Суд прызнаў, 
што палітвязьні не рабілі грамадзка не-

АБСЕ стала 
на абарону 
журналістаў
 
Занепакоенасьць ціскам на не-

залежныя СМІ ў Беларусі выказа-
ла прадстаўнік АБСЕ па пытаньнях 
свабоды СМІ Дуня Міятавіч у заяве, 
распаўсюджанай 10 траўня.

У сваім лісьце міністру замеж-
ных справаў краіны Сяргею Мар-
тынаву яна адзначыла: "Запалох-
ваньне журналістаў аказвае стры-
мальны эфект на і без таго па-
слабленую практыку журналісцкіх 
расьсьледаваньняў у Беларусі. Ула-
ды павінны актыўна расьсьледа-
ваць выпадкі ціску на журналістаў 
і выконваць абавязальніцтвы па 
абароне СМІ, прынятыя імі ў ме-
жах АБСЕ".

У апошні час журналісты, якія 
асьвятлялі гэтак званую "паляў-
нічую справу", зьведалі перась-
лед з боку праваахоўных органаў. У 
сакавіку рэдактарка сайта charter97.
org Натальля Радзіна, менская ка-
рэспандэнтка расейскай "Новой 
газеты" Ірына Халіп і журналісткі 
газеты "Народная воля" Сьвят-
лана Калінкіна і Марына Коктыш 
былі дапытаныя, у іх кватэрах 
і офісах адбыліся ператрусы, а 
тэхніка і працоўныя матэрыялы 
былі канфіскаваныя. Падчас пера-
трусу Натальлю Радзіну ўдарылі. 
28 красавіка сьледчыя паведамілі 
журналістам, што па іх кампутарах 
будзе праведзеная далейшая пра-
верка з мэтай атрыманьня доступу 
да скрыняў іх электроннай пошты і 
ўліковых запісаў у "Скайпе".

"У сакавіку я ўжо зьвяртала ўвагу 
беларускіх уладаў на гэтыя выпадкі. 
Я занепакоеная тым, што ціск на 
журналістак у апошні час узмацніўся, 
нягледзячы на тое, што гэтыя чаты-
ры супрацоўніцы СМІ – не падаз-
раваныя ў гэтай справе, а толькі 
сьведкі", – адзначае Міятавіч.

Прадстаўніца АБСЕ па свабо-
дзе СМІ таксама раскрытыкава-
ла беларускія ўлады ў сувязі з 
крымінальнай справай аб паклё-
пе, заведзенай па факце разь-
мяшчэньня на сайце charter97.org 
каментароў карыстальнікаў да ар-
тыкулу, апублікаванага летась "Со-
ветской Белоруссией".

Міятавіч таксама выказала рас-
чараваньне тым, што заканадаўст-
ва аб рэгуляваньні Інтэрнэту ў 
Беларусі было прынятае без па-
пярэдняга грамадзкага абмерка-
ваньня.

За пяць патронаў – пяць гадоў...
бясьпечныя дзеяньні. Зьнятыя таксама 
абвінавачаньні з нагоды падпалу дому 
экс-начальніка Ваўкавыскага РУУС Сяр-
гея Кацубы ў 2004 годзе.

Суд таксама палічыў, што няма дока-
заў стварэньня Аўтуховічам злачыннай 
групы і кіраўніцтва ёю. Няма таксама 
доказаў супраць Уладзіміра Асіпенкі.

Нягледзячы на гэта, судзьдзя Аляк-
сей Цяцюхін прызнаў Мікалая Аўтуховіча 
вінаватым у незаконных дзеяньнях у 
дачыненьні да агнястрэльнай зброі, 
боепрыпасаў і выбуховых рэчываў (арт. 
295 КК, частка 3). Інкрымінавалася Аў-
туховічу толькі захоўваньне дома пяці 
патронаў.

Яшчэ два абвінавачаных – былы 
работнік фірмы Аўтуховіча Аляксандр 

    (Працяг на стар. 4)

У Жэневе 12 траўня ў межах сесіі 
Рады па правах чалавека ААН адбы-
лося прадстаўленьне універсальна-
га перыядычнага дакладу па Бела-
русі. У слуханьні ўдзельнічалі афі-
цыйная і незалежная беларускія 
дэлегацыі. Афіцыйную беларускую  
дэлегацыю, якая прадставіла свой 
даклад, узначальваў пастаянны 
прадстаўнік Беларусі пры ААН і 
іншых міжнародных арганізацыях у 
Жэневе Міхаіл Хвастоў. Паралель-
на некалькі няўрадавых арганіза-
цыяў Бе ларусі ("Вясна", "Асамблея 
НДА",  БХК, БАЖ) падрыхтавалі 
альтэрнатыўны даклад, у якім вылу-
чылі каля 50 рэкамендацыяў паляп-
шэньня сітуа цыі з правамі чалаве-
ка ў Беларусі.

Паводле словаў лідэра права-
абарончага цэнтру "Вясна" Але-
ся Бяляцкага, асноўнае пытаньне, 
на якім спыніліся дэлегаты прак-
тычна ўсіх краінаў – адмена сьмя-
ротнага пакараньня ў Беларусі. 
Краіны запатрабавалі неадклад-
нага ўвядзеньня мараторыю, а по-
тым і  адмены сьмяротнага пака-
раньня.

"Што тычыцца сьмяротнага па-
караньня, Міхаіл Хвастоў адказаў, 
што быў рэферэндум, з вынікамі 
якога беларусы павінны лічыцца і 
нічога большага пакуль зрабіць не-
магчыма, акрамя таго, што пачаліся 
кансультацыі з людзьмі і створана 
сьпецыяльная камісія", – паведаміў 
Алесь Бяляцкі.

Вялікую ўвагу прыцягнула так-
са ма  і пытаньне адмены ар ты-
кулу 193.1 Кры мінальнага кодэк-
су РБ "Дзейнасьць ад імя неза-
рэгістраванай арганізацыі". Краіны 

Ад прамых адказаў – ухіляўся...
Даклад аб парушэньнях правоў у Беларусі абмеркаваны ў ААН

патрабавалі большай свабоды 
сходаў, мітынгаў, права на асацы-
яцыю, на стварэньне няўрадавых 
арганізацыяў.

Няўрадавыя праваабарончыя  
арга нізацыі правялі брыфінг, прысь -
вечаны артыкулу 193.1. "Мы рас па-
вя лі, як працуе гэты артыкул у нас. 
У некаторых замежных дэлегатаў 
гэта выклікала проста шок, таму 
што такі артыкул – гэта вялікая 
рэдкасьць. Нават на былой постса-
вецкай прасторы яна існуе толькі ў 
Туркменістане", – распавёў Алесь 
Бяляцкі.

Не засталася без увагі і прабле-
ма неабходнасьці далейшай выбар-
чай рэформы. Нават дэлегацыя з 
Турцыі паказала на тое, што да іх 
дайшлі зьвесткі аб парушэньні вы-
барчага заканадаўства Рэспублікі 
Беларусь у ходзе выбараў у мясцо-
выя саветы. Турцыя рэкамендава-
ла працягваць рэформу выбарчага 
заканадаўства.

Абмяркоўвалася і праблема па-
літычных зьнікненьняў. У пры ват -
насьці дэлегацыі Францыі, Нідэр-
ландаў казалі аб неабходнасьці 
дасьледаваньняў сітуацыі са зьнік-
лымі ў Беларусі.

"У адказ на гэта беларуская дэ-
легацыя часта адмоўчваецца. На-
прыклад, зусім нічога не было ска-
зана пра зьніклых лідэраў апазіцыі, 
хоць некалькі краінаў нагадвалі, што 
беларускія ўлады павінны расьсьле-
даваць гэтую праблему ў Беларусі", 
– адзначыў Алесь Бяляцкі.

Выказвалася меркаваньне пра 
тое, што Беларусь павінна падпісаць 
ад паведны факультатыўны прата-
кол супраць катаваньняў, паколькі 

ў краіне зафіксаваныя факты ка-
таваньняў падчас затрыманьня і 
знаходжаньня людзей у турмах і 
сьледчых ізалятарах. Французская 
дэлегацыя акцэнтавала ўвагу на 
наяўнасьці палітвязьняў у Беларусі 
і заклікала спыніць гэтую практы-
ку. Шмат прэтэнзіяў да беларускіх 
уладаў было, у прыватнасьці, ад 
прадстаўнікоў Чэхіі, Польшчы па 
праблеме свабоды сходаў. На гэ-
тыя прэтэнзіі Міхаіл Хвастоў так-
сама нічога ня мог сказаць па сут-
насьці. "У сваіх адказах ён спы ніў-
ся на праблемах сьмяротнага па-
караньня, мірных дэманстра цыяў, 
катаваньняў, свабоды асацыяцыяў 
і свабоды СМІ. І тут ён ці ўхіляўся 
ад прамых адказаў на пастаўленыя 
нацыянальнымі дэле гацыямі пы-
таньні, альбо казаў няпраўду, – 
адзначае Алесь Бяляцкі. – У пры-
ватнасьці, гэта тычылася пытаньня 
свабоды асацыяцыяў, дзе ён казаў, 
што ніякіх праблемаў няма і ўсе 
аб'яднаньні могуць рэгістравацца. 
Таксама Хвастоў сказаў, што няма 
ніякіх праблемаў і са свабодай СМІ. 
А далей цытую: "па ступені свабоды 
ў Інтэрнэце Беларусь знаходзіцца ў 
лідэрах сусьветнай супольнасьці", – 
гэта асабліва сьмешна чуць у кан-
тэксьце новага заканадаўства па 
ўрэгуляваньні Інтэрнэту, якое яны 
хацелі прыняць".

"Нягледзячы на тое, што працэ-
дура мела шмат у чым фармальны 
характар, тым ня менш упершыню 
так востра прагучалі тыя пытаньні, 
пра якія мы бясконца гаворым на 
шырокай міжнароднай арэне", – 
адзначыў кіраўнік праваабарончага 
цэнтру "Вясна".

14 траўня ў Горадні вынесены 
сьмяротны прысуд двум жыхарам го-
раду за патройнае забойства. Спра-
ва разглядалася ў абласным судзе, 
вёў працэс судзьдзя Пятро Бандык. 
Суд палічыў цалкам даказанай віну 
абодвух злачынцаў: першы з іх Алег 
Грышкаўцоў, яму 29 гадоў, другому, 
Андрэю Бурдыку, 28.

Суд прызнаў абодвух вінаватымі ва 
ўчыненьні злачынстваў, прадугледжа-
ных пп. 1, 6, 12, 15 ч. 2 арт. 139 (забой-
ства дзьвюх і больш асобаў з асаблівай 
жорсткасьцю, спалучанае з разбойным 
нападам, учыненае групай асобаў), 
ч. 3 арт. 207 (разбой з нанясеньнем 
цяжкіх цялесных пашкоджаньняў), ч. 
2 арт. 218 (наўмыснае пашкоджаньне 
маёмасьці шляхам падпалу), пп. 1, 6 
ч. 2 арт. 182 (выкраданьне малалетня-
га групай асобаў), ч. 2 арт. 207 (разбой-
ны напад), ч. 1 арт. 14 і ч. 2 арт. 205 (за-
мах на крадзеж аўтамашыны), арт. 378 
(крадзеж дакументаў) Крымінальнага 
кодэксу.

Гісторыя гэтая была адразу агуча-

Чарговы сьмяротны прысуд у Беларусі
на мясцовымі газетамі, здарэньне ад-
былося 14 кастрычніка мінулага году. 
Бурдыка і Грышкаўцоў забілі дзьвюх 
кабет і мужчыну ў кватэры на вуліцы 
Кабяка ў Горадні. Затым, каб схаваць 
сьляды забойства, яны падпалілі яе. 
Жывым пакінулі толькі хлопчыка, яму 
было адзінаццаць гадоў, ён – сын 
адной з ахвяраў. Затым Бурдыка і 
Грышкаўцоў напалі на кіроўцу таксоўкі, 
але той на запраўцы ўцёк. Тады яны 
паехалі дахаты, трымаючы пры сабе 
хлопчыка, якога застрашылі, што 
заб’юць, калі ён нешта раскажа. 

Злачынства было раскрыта па 
гарачых сьлядах, там, дзе хаваліся 
злачынцы, былі знойдзеныя нажы са 
сьлядамі крыві і рэчы, скрадзеныя ў 
забітых. Хлопчыка, яго звалі Ільля, 
вызвалілі, фізічна ён не пацярпеў. На 
кватэру, дзе здарылася забойства, 
прыбылі пажарныя і адразу выявілі, 
што там знаходзяцца тры ахвяры.

Бурдыка і Грышкаўцоў дагэтуль 
мелі судзімасьці за крадзяжы, за 
ўхіленьне ад адбыцьця пакарань-

ня, за хуліганства, за махлярства і 
за рабункі. Праўда, іх датэрмінова 
вызвалілі з калоніі ў Наваполацку. 

Калі гаварыць пра рэакцыю га-
ра  дзенцаў, то пакуль пэўна можна 
сказаць толькі пра рэакцыю з боку 
карыстальнікаў Інтэрнэту. Напры-
клад каментары з блогу s13.ru: "Рас-
стрэлам гэтых падонкаў ахвяраў ня 
вернеш. На мой погляд, неабходна 
ўвесьці мараторый на сьмяротнае па-
караньне, як у большасьці цывілізава-
ных краінаў сьвету. А за ўчыненьне 
асабліва цяжкіх злачынстваў даваць 
пажыцьцёвы тэрмін, прычым пры-
мушаць іх працаваць да канца іхняга 
нікчэмнага жыцьця, а сродкі, імі за-
робленыя, пераводзіць на рахункі 
сваякоў забітых. Так будзе нашмат 
больш гуманна".

Другая думка на гэтую тэму: 
"Ут рыманьне аднаго зьняволена-
га за месяц каштуе прыблізна паў-
тара мільёна рублёў. Значыцца – 
адлічваць грошы сем’ям забітых – з 
галіны фантастыкі".

 – Тамара, вы 9 гадоў займалі-
ся праблемай сьмяротнага пака-
раньня ва Узьбекістане. У 2008 
годзе Узьбекістан адмяніў гэты 
жорсткі від пакараньня. Ваш 
прыезд  у Беларусь зьвязаны з 
тым, што сьмяротныя прысуды 
Андрэю Жуку і Васілю Юзэпчуку 
прыведзены ў выкананьне? 

– Я наўмысна прыехала ў Бе-
ларусь, таму што я таксама стала 
перад фактам пакараньня майго 
адзінага сына. І для мяне ня так важ-
на ў гэтай сітуацыі, што мой сын быў 
не вінаваты, а Жук учыніў злачын-
ства. Доказ віны – гэта справа суда, 
але сьмяротная кара мае такі страш-
ны момант незваротнасьці. І нават 
калі ў будучыні будзе даказаная 
невінаватасьць пакаранага сьмер-
цю альбо будзе даказана, што ён не 
настолькі быў вінаваты і можна было 
захаваць яму жыцьцё, мы ўжо гэтых 
людзей ня вернем да жыцьця. 

Я прыехала падтрымаць сям'ю 
Андрэя Жука, таму што разумею 
боль і пакуты яго маці, разумею яе 
псіхалагічны стан. Я 10 гадоў жыву 
ў пакутах, бо ня ведаю, дзе пахава-
ны мой адзіны сын. Як жыць далей, 
калі людзі не разумеюць гэты смутак 
і гэты боль ад страты блізкага чала-
века. Ніхто не зразумее пакуты маці, 
як толькі той чалавек, які сам пера-
нёс гэта. І я кажу гэта ня дзеля таго, 
каб мяне шкадавалі, але я – ахвяра 
той жа дзяржавы Узьбекістан, якая 
расстраляла майго адзінага сына. Я 
ахвяра, таму, што я жыву ў пакутах 

Тамара ЧЫКУНОВА: 

"Я не хачу ўдзельнічаць у злачынстве, 
якое ўчыняе дзяржава"

і не магу прыйсьці на магілу свайго 
сына і памянуць яго. 

Я хрысьціянка. Беларусь – хрысь-
ціянская дзяржава. У Беларусі ёсьць 
дзень Радаўніца. У гэты дзень людзі 
не працуюць, а ідуць на могілкі на-
ведаць сваіх продкаў, блізкіх, якія 
пайшлі ў іншы сьвет. Куды прыйсьці 
тым маці, дзеці якіх расстраляныя? 
На якую магілу? Гэта страшна. Гэта 
жудасна. 

– 10 кастрычніка – Сусьвет-
ны дзень барацьбы супраць сьмя-
ротнага пакараньня. Кожны год 30 
лістапада па ўсім сьвеце право-
дзяцца акцыі "Гарады за жыць-
цё", нават у тых краінах, дзе ўжо 
адменена сьмяротнае пакарань не 
ці ўведзены мараторый. Вы пры-
маеце актыўны ўдзел у падобных 
акцыях. Распавядзіце пра мэту 
гэтых мерапрыемстваў, хто іх 
падтрымлівае? 

– Ініцыятарам акцыі "Гарады 
за жыцьцё" выступіла суполка св. 
Эгідзія з Рыма. Гэта хрысьціянская 
абшчына, асноўныя прынцыпы якой 
– дапамагчы людзям жыць у сьвеце. 
У добрым сьвеце, дзе няма войнаў, 
няма сьмяротнага пакараньня. У 
сьвеце, у якім старыя не паміраюць 
ад адзіноты, у сьвеце, у якім усе 
дзеці радуюцца жыцьцю.  "Гарады 
за жыцьцё" – гэта вельмі сур'ёзны 
сімвалічны праект, калі ў многіх 
краінах сьвету ў розных гарадах ась-
вятляюцца помнікі і право дзяцца 
акцыі, у якіх людзі гавораць: не – 
сьмяротнаму пакараньню. 70 краінаў 

далучыліся да гэтай акцыі, сярод іх 
50 сталіцаў сьвету – Рым, Вашынг-
тон, Брусэль, Барселона і іншыя. 
Прыходзіць моладзь, старыя, людзі 
грамадзянскай супольнасьці і вы-
казваюць салідарнасьць з тымі, хто 
знаходзіцца ў камеры сьмяротнікаў, 
бо ёсьць надзея, што людзі заду-
маюцца і ня будуць забіваць сабе 
роўных, выкарыстоўваючы ўладу 
і закон, таму што права на жыць-
цё і годнасьць даравана нам пры 
нараджэньні. Ніхто ня мае права 
адбіраць яго. 

Я ні ў якім разе не апраўдваю 
злачынцаў, якія павінны адказваць 
за зробленае і быць пазбаўлены 
волі. Зьняволеньне – гэта дастатко-
ва цяжкае пакаранне. Але забіваць, 
выступаць у ролі ката мы не можам. 
Мы жывем у 21 стагодзьдзі, а не ў 
грамадзтве, дзе ёсьць феадаль-
ны лад. Мы ўсе роўныя. І ад таго, 
будзе злачынца пакараны сьмер-
цю альбо не, яго ахвяры не ста-
нуць жывымі, і ня будзе адноўлена 
справядлівасьць. Толькі на адну 
жорсткасьць стане больш. Таму 
асноўная ідэя сімвалічнай акцыі "Га-
рады за жыцьцё" заключаецца ў тым, 
каб мы ўсе задумаліся, што жыцьцё 
прыгожае і што мы не павінны быць 
злачынцамі і падтрымліваць закон, 
які забірае жыцьцё. 

У краінах, дзе заканадаўства пра-
дугледжвае сьмяротнае пакарань-
не, людзі часам не разумеюць, што 
сьмяротны прысуд выносіцца і ад іх 
імя таксама. Ад іх імя злачынцу ка-
раюць сьмерцю, таму яны прыма-
юць ускосны ўдзел у забойстве зла-
чынцы. Я мяркую, што калі кожны 
задумаецца пра гэта – ці хоча ён 
удзельнічаць у забойстве, – тады ён 
вырашыць для сябе, варта аддаць 
свой голас супраць сьмяротнага па-
караньня ці не.

Я аддаю свой голас за адмену 
сьмяротнага пакараньня. Я не хачу 
ўдзельнічаць у злачынстве, якое 
ўчыняе дзяржава, заклікаючы мяне 
далучыцца да гэтага. Я аддаю свой 
голас супраць сьмяротнага пака-

Даведаўшыся пра выкананьне ў канцы сакавіка сьмяротных 
прысудаў Андрэю Жуку і Васілю Юзэпчуку, Тамара Чыкунова 
наведала Беларусь. Яна выказала сваю пазіцыю ня толькі як 
праваабаронца, але і як маці, адзіны сын якой быў расстраляны 
10 гадоў таму ад імя Рэспублікі Узьбекістан. 
Як удзельніца Міжнароднага пакту аб грамадзянскіх
 і палітычных правах і Факультатыўнага пратаколу 
да яго Рэспубліка Беларусь парушыла свае міжнародныя 
абавязацельствы ў галіне правоў чалавека, дазволіўшы 
выканаць сьмяротныя прысуды. Пра гэта гутарка з правааба-
ронцам Тамарай Чыкуновай. 

    (Працяг на стар. 6)

 З узнагародай!
Ордэн Ганаровага Легіёну ўручаны праваабаронцы
з Узьбекістану Тамары Чыкуновай

Праваабаронца Тамара Чыкунова, старшыня узьбекскай арганізацыі "Маці 
супраць сьмяротнага пакараньня і катаваньняў", узнагаро джана Ордэнам Га-
наровага Легіёну (Légion d’honneur) за актыўнае змаганьне супраць сьмярот-
нага пакараньня. Урачыстая цырымонія адбылася 10 траўня ў Міністэрстве за-
межных справаў Францыі. Амаль 9 гадоў Тамара Чыкунова змагалася за ад-
мену сьмяротнага пакараньня ва Узьбекістане – пасьля таго, як у 2000 годзе 
быў расстраляны яе адзіны сын.

Пасьля адмены сьмяротнага па караньня ва Узьбекістане ў 2008 го-
дзе Тамара Чыкунова працягнула сваю правабарончую дзейнасьць – за 
паляпшэньне ўмоваў утрыманьня і правоў зьняволеных, асуджаных на 
доўгатэрміновае пакараньне.   

Даведка: Ордэн Ганаровага Ле гіёну (Ordre national de la Légion d'honneur) 
– вышэйшая ўзна гарода Францыі, надаецца прэ зідэнтам рэспублікі за 
вайсковыя і цывільныя заслугі. Заснаваны Напалеонам Банапартам 19 
траўня 1802 г.

Тамара ЧЫКУНОВА.

5 траўня ў Першамайскім рай-
судзе Віцебску судзьдзя Валянціна 
Кісьмярошкіна разглядала справу 
Віктара Рамнёва, заснавальніка га-
зеты "Витебский курьер". 1 красаві-
ка ў ягонай машыне міліцыянты 
знай шлі 53 асобнікі "Витебско-
го курьера". Павод ле міліцэйскага 
пратаколу, спадар Рамнёў пару-
шыў парадак распаўсюду выдань-
ня, за рэгістраванага ў Расіі. Рас-
паўсюдам лічыцца і перавозка га-
зеты аўтатранспартам. 

Судзьдзя Валянціна Кісь мя рош-
кіна прызнала, што заснавальнік 
выданьня ўчыніў адміністрацыйнае 
правапарушэньне, бо "Витебский ку-
рьер" ня мае адмысловага дазволу 
на распаўсюд у Беларусі. 

Віцебскі праваабаронца Павел 
Левінаў, які кансультуе Віктара Рам-
нёва, настаяў на тым, каб судзь-
дзя зрабіла запыт у міністэрства 
інфармацыі, ці маюць такі дазвол 
іншыя расейскія выданьні – да пры-
кладу, часопіс "Лиза" або газета 
"Спид-Инфо". Бо напярэдадні спа-
дару Левінаву ўдалося ўдакладніць, 
што такі дазвол атрымалі ўсяго 12 
з каля дзьвюх тысячаў выданьняў, 
зарэгістраваных у Расіі. 

У адказе, які прыйшоў у суд, 
было пазначана, што міністэрства 
інфармацыі Рэспублікі Беларусь ня 
мае зьвестак пра тое, якія расейскія 
выданьні распаўсюджваюцца на 

Ларын і падпалкоўнік міліцыі Мі-
хаіл Казлоў асуджаныя да 3 га-
доў пазбаўленьня волі ў калоніі 
ўзмоцненага рэжыму і 2 гадоў паз-
баўленьня волі ў калоніі агульнага 
рэжыму без пазбаўленьня права зай-
маць кіруючыя пасады адпаведна.

Падтрымаць Мікалая Аўтуховіча 
і Уладзіміра Асіпенку на судовае 
паседжаньне прыйшлі вядомыя 
палітыкі, праваабаронцы: лідэр гра-
мадзянскай кампаніі "Еўрапейская 
Беларусь" Андрэй Саньнікаў, былы 

Штрафы за салідарнасьць
12 траўня ў судзе Ленінскага раёну Менску судзілі дэмакратычных 

актывістаў, затрыманых пасьля працэсу над Мікалаем Аўтуховічам за акцыю 
салідарнасьці з палітвязьнямі. 

Працэс над Аляксандрам Казулі ным вёў судзьдзя Міхаіл Хома. Падчас судо-
вага паседжаньня выступілі міліцыянты: старшына Дзьмітры Чаушаў і сяржант 
Віктар Ляшкевіч, якія затрымлівалі Аляксандра Казуліна. Яны заявілі, што Казулін 
ішоў ад будынка суда, лаяўся, выказваў незадаволенасьць у сувязі з дзеяньнямі 
суда і яго рашэньнем. Таксама, паводле словаў супрацоўнікаў міліцыі, Аляксандр 
Казулін нецэнзурна лаяўся ў іх адрас. Міліцыянты нібыта зрабілі яму заўвагу, 
але палітык не адрэагаваў, пасьля чаго Казуліна затрымалі і адвялі ў міліцэйскі 
аўтобус. Пры гэтым сьведкі блыталіся ў сваіх паказаньнях. Аляксандра Казуліна 
аштра фавалі на 700 тысячаў рублёў (20 базавых велічыняў).

Разам з А. Казуліным былі затрыманыя Алесь Макаеў, Мікола Дзе мідзенка 
і Уладзімір Яроменка. У аўтобусе Дземідзенку зьбівалі.

Моладзевыя актывісты Мікалай Дземідзенка, Уладзімір Яроменка, а такса-
ма лідэр прадпрымальнікаў Алесь Макаеў былі аштрафаваныя на 525 тысячаў 
рублёў (15 базавых велічыняў) кожны.

    (Пачатак на стар. 1) палітвязень Аляксандр Казулін, 
моладзевыя лідэры Яўген Афна-
гель, Дзьмітрый Бародка, Зьміцер 
Дашкевіч, Артур Фінькевіч, "аф-
ганцы"  Аляксандр Камароўскі, 
Уладзімір Барадач, Алег Воўчак, 
пасол Швецыі ў Беларусі Стэфан 
Эрыксан і іншыя. Многія прыйшлі 
з кветкамі. Аднак невядомыя ў 
цывільным не дазвалялі ім прайсьці 
ў будынак суда з кветкамі. Таксама 
ў будынак не пусьцілі маці праваа-
баронцы Яны Паляковай, якая скон-
чыла жыцьцё самагубствам у выніку 

За пяць патронаў – пяць гадоў...

Расейцам можна – беларусам нельга...
Віктара Рамнёва пакаралі за распаўсюд "Витебского курьера"

тэрыторыі суседняй краіны без 
даз волу. Судзьдзя Валянціна Кісь-
мя рошкіна палічыла віну Віктара 
Рамнёва даказанай і прысудзіла 
заснавальніку газеты 1 мільён 50 
тысячаў штрафу. 

Гэты штраф для заснавальніка 
газеты ня першы. 25 сакавіка мілі-
цыянты затрымалі ягоную машыну 
недалёка ад беларуска-расейскай 
мяжы, канфіскавалі 10 тысячаў 
асобнікаў "Витебского курьера" і ў 
Лёзьненскім райсудзе аштрафавалі 
на 1,2 мільёна рублёў.

6 траўня Вышэйшы гаспадарчы 

суд пакінуў у сіле рашэньні Гаспа-
дарчага суду Віцебскай вобласьці, 
адмовіўшы прыватнаму ўнітарнаму 
гандлёваму прадпрыемству "Ви-
тебский корунд" у атрыманьні лі-
цэнзіі на распаўсюджваньне вы-
даньня. Падпіска на газету "Витеб-
ский курьер" забаронена, продаж у 
шапіках "Белсаюздруку" не дазволе-
ны таксама. Заснавальнікі выданьня 
спадзяваліся, што ўдасца наладзіць 
распаўсюд праз прыватнае гандлё-
вае прадпрыемства. 

Дырэктар ПУГП "Витебский ко-
рунд" і заснавальнік газеты "Витеб-
ский курьер" Віктар Рамнёў зьбі-
раецца наноў падаваць у Віцебскі 
гарвыканкам дакументы на атры-
маньне ліцэнзіі. Пра гэта паведаміў 
праваабаронца Павел Левінаў, які 
прадстаўляў інтарэсы прадпрыем-
ства ў гаспадарчым судзе.

Пакуль, ня маючы ліцэнзіі, вы-
даў цы газеты спрабуюць рас паў -
сюдж ваць яе бясплатна. Аднак 
гэ тая ініцыятыва караецца: ужо 
некалькі разоў міліцыянты арыш-
тоўвалі на клад "Витебского курье-
ра", які зарэгістраваны ў Расіі і 
друкуец ца ў Сма ленску. Пратако-
лы затрыманьняў разглядаліся ў су-
дах, якія ўжо двойчы пагаджаліся, 
што газета ня мае адмысловага 
дазволу на распаўсюд у Беларусі, і 
выносілі заснавальніку Віктару Рам-
нёву мільённыя штрафы.

ціску з боку ўладаў. Жанчына прыйш-
ла з партрэтам дачкі.

Пасьля вынясеньня прысуду лю-
дзі сталі ў ланцуг з партрэтамі паліт-
вязьняў і скандавалі "Ганьба!" І "Жы-
ве Беларусь!". Пасьля суду, ля Ма-
стацкага музею былі затрыманыя 
былы палітвязень Аляксандр Казу-
лін, а таксама прадпрымальнік Аляк-
сандр Макаеў, моладзевыя лідэры 
Мікалай Дземідзенка, Уладзімір Яро-
менка. Пры затрыманьні іх зьбівалі 
супрацоўнікі АМАПу. Затрыманыя 
былі вызваленыя позна ўвечары. У 
РУУС супраць іх былі складзеныя 
пратаколы, у якіх апазіцыянераў 
абвінавацілі ў "дробным хуліганстве" 
– нецэнзурнай лаянцы...

На думку праваабаронцаў, пры -
суд Мікалаю Аўтуховічу і Ула дзі міру 
Асіпенку – гэта выкананьне  палітычнага 
заказу уладаў. Віда вочна, што справа 
супраць прад прымальнікаў развалілася 
і ў выніку адкрытых слуханьняў гэтага 
схаваць не ўдалося.

Адвакат Мікалая Аўтуховіча Па-
вел Сапелка выказаў задавальнень-
не, што гэтак званая справа аб тэра-
рызме развалілася і ягоны падаба-
ронны атрымаў адносна мяккі пры-
суд. Аднак гэтага мала, мяркуе ён: 
"Тым ня меней я лічу, што прысуд 
незаконны, і ён будзе мною абскар-
джаны. Адзіным законным прыгаво-
рам па гэтай справе было б поўнае 
апраўданьне Аўтуховіча".

Віктар РАМНЁЎ.

Грамадзкі актывіст Аляксей Паў-
лоўскі ў чарговы раз ня стаў дэпу-
татам. Але як і раней ён не паверыў 
вынікам выбараў і вырашыў праве-
рыць іх сапраўднасьць. Гэтым разам 
Аляксей балатаваўся адначасова ў 
гарадзкі і абласны Саветы дэпутатаў 
па – Завадзкой выбарчай акрузе №3 і 
Казіміраўскай выбарчай акрузе №32.

Афіцыйныя вынікі галасаваньня 
ў гарадзкі Савет дэпутатаў па Зава-
дзкой выбарчай акрузе № 3 пры агуль-
най колькасьці выбаршчыкаў 6796 на-
ступныя: яўка ў дзень выбараў склала 
79%, за Аляксея Паўлоўскага прага-
ласавала 1637 чалавек, за яго канку-
рэнта, галоўнага інжынера і першага 
намесьніка дырэктара ААТ "Магілёўскі 
завод "Электрарухавік" Аляксан-
дра Ногціча – 3327 чалавек, супраць 
усіх – 224, колькасьць несапраўдных 
бюлетэняў – 199. 

Маючы гэтыя вынікі галасавань-
ня, сабраўшыся з духам і прыхапіўшы 
аўтара гэтага артыкула ў якасьці 

Давярай, але правярай...

журналіста і сьведкі мы адправіліся 
ў раён заводу "Тэхнапрыбор", дзе 
жыве Аляксей Паўлоўскі і дзе разь-
мешчаны выбарчыя ўчасткі для га-
ласаваньня, каб правесьці невялікае 
сацыялагічнае апытаньне жыхароў 
некалькіх дамоў, ды і проста выпад-
кова гуляючых па раёне мясцовых 
жыхароў.

Аляксей распавёў, што дадзеную 
форму праверкі вынікаў выбараў ён 
апрабаваў яшчэ ў 2008 годзе: "Пер-
шы раз я праверыў вынікі выбараў у 
2008 годзе, калі балатаваўся ў дэпу-
таты Палаты Прадстаўнікоў Нацы-
янальнага Сходу Рэспублікі Бела-
русь, – гаворыць Аляксей Паўлоўскі, 
– тады я таксама паставіў пад сумнеў 
вынікі выбараў і на тэрыторыі аднаго 
з выбарчых участкаў сабраў подпісы 
людзей, якія падалі свае галасы за 
мяне. У выніку такіх людзей набра-
лася больш, чым было пазначана ў 
выніковым пратаколе галасаваньня. 
Усе гэтыя подпісы я перадаў у Цэнтр-
выбаркам, дзе яго старшыня Лідзія 
Ярмошына адказала мне, што ў нас 

усё вырашаецца на выбарчых участ-
ках, а не па прынцыпу "што людзі 
скажуць". 

У інтэрнаце, што па вул. Грышына, 
116 галасы разьмеркаваліся наступ-
ным чынам: не хадзіла галасаваць 15 
чалавек, "супраць усіх" – 6, "за" Ногціча 
– 2, "за" Паўлоўскага – 14.

У інтэрнаце па вул. Грышына, 102 
галасы разьмеркаваліся наступным 
чынам: не хадзіла галасаваць 7 чала-
век, "супраць усіх" – 1, "за" Ногціча – 
1, "за" Паўлоўскага – 11.

З апытаных выпадковым чынам 
жыхароў мікрараёну: не хадзіла га-
ласаваць 4 чалавекі, "супраць усіх" – 
2, "за" Ногціча – 1, "за" Паўлоўскага 
– 14.

У выніку праведзенага апытаньня 
было апытана 78 чалавек. Агульны 
вынік апытаньня такі: не хадзіла га-
ласаваць – 26 чалавек, "супраць усіх" 
– 9, "за" Ногціча – 4, "за" Паўлоўскага 
– 39. Неяк гэта зусім не вяжацца ні 
з вынікамі афіцыйнай яўкі, ні з пе-

рамогай яго канкурэнта Аляксандра 
Ногціча, бо сімпатыі сярод апыта-
ных былі відавочна на баку Аляксея 
Паўлоўскага прыблізна ў 10 разоў 
больш.

"Вось гэтыя вынікі сацыя ла гічнага 
апытаньня я жадаў паказаць жыха-
рам свайго раёну, – гаворыць Аляк-
сей Паўлоўскі, – каб яны ведалі, што 
дэпутатаў у нас не выбіраюць, а прыз-
начаюць і выбары зьяўляюцца ні чым 
іншым як выбарчым фарсам. Мы ад-
мыслова не пайшлі ў дом, у якім я жыву 
разам са сваёй сям'ёй, каб не паказ-
ваць за каго галасавалі мае суседзі, бо 
ўсе яны будуць на маім баку, а для апы-
таньня абралі нейтральныя дамы".

У інтэрнатах Аляксея сустракалі як 
добрага знаёмага і на пытаньне, за каго 
галасавалі, з тых хто хадзіў на галаса-
ваньне адказвалі ў сваёй большасьці, 
што за Паўлоўскага, а калі пазнавалі 
самога кандыдата ў дэпутаты, то не 
маглі схаваць сваёй усьмешкі і расча-
раваньня ў выніках выбараў.

"Я галасаваў за вас, – кажа хлопец, 
– а вас не абралі?"

"І я галасавала за вас, – кажа жан-
чына, якая гатавала ежу на кухні,– і 
ўсе ў інтэрнаце таксама. Мы паста-
янна за вас галасуем. Толькі чагосьці 
вас не выбіраюць".

Адпачываючыя на лаўцы муж-
чыны таксама выказалі падтрымку 
Аляксею.

"Я таксама галасаваў за цябе, – 
кажа адзін з мужчын, – бо я таксама 
будаўнік, таму і падтрымаў цябе. Тут 
усе галасавалі за цябе". 

З гэтым аргументам пагадзіліся 
і двое іншых мужчынаў, якія сядзелі 
побач.

А вось адна з дзяўчат, якая патра-
піла ў аб'ектыў фотаапарату сказала, 
што галасаваць не хадзіла. Жанчыны 
ж, якія стаялі побач з ёй сказалі, што 
галасавалі за Паўлоўскага.

Яшчэ адна група мужчынаў ся-
дзе    ла на лавачцы і таксама паз-
нала кандыдата ў дэпутаты і пага-
дзілася з тым, што вы нікі выбараў 
сфальсіфікаваныя.

"Я галасаваў за Паўлоўскага, – га-
ворыць мужчына, – бо ведаю, што ён 
не кідае свае словы на вецер. Сказаў, 
што вырашыць пытаньне з асьвят-
леньнем – зрабіў. Заняўся пытаньнем 
стварэньня новага аўтобуснага марш-
руту – у выніку ў нас ёсьць маршрут 
аўтобусу №35. У яго словы не разы-
ходзяцца са справай".

Выпадкова з пад’езду выйшаў 
яшчэ адзін мужчына, які пайшоў 
выкідаць сьмецьце. На пытаньне 
Аляксея ён адказаў, што галасаваў за 
Ногціча, але такіх, як ён, набралася 
ўсяго 4 чалавекі.

Сам кандыдат у дэпутаты зада-
волены вынікамі сацыялагічнага апы-
таньня.

"Я у чарговы раз пераканаўся і 
імкнуся пераканаць у гэтым астатніх, 
што выбары ў нас не дэмакратыч-
ныя, – адзначае Аляксей Паўлоўскі, 
– дэпутатамі прызначаюць людзей 
адарваных ад народу. У сваю чаргу 
я як абяцаў дапамагаць вырашаць 
розныя пытаньні жыхароў свайго 
раёну, так і буду гэтым займацца 
надалей. Да мяне і так зьвяртаюц-
ца як да дэпутата, толькі шмат хто 
ня ведае таго, што мяне не абралі ні 
на папярэдніх выбарах, ні на гэтых. 
Гэта мяне не спыняе. Я буду і далей 
дапамагаць людзям, бо наша ўлада 
хлусьлівая і баязьлівая і дапамагчы 
людзям ня можа". 

Да заслугаў грамадзкага актывіста 
можна аднесьці стварэньне нова-
га аўтобуснага маршруту №35, ра-
шэньне пытаньня з асьвятленьнем 
цёмнай часткі раёну, асфальтавань-
не дарожак на школьным стадыёне, 
ініцыятыву па будаўніцтве маста, які 
бы зьвязаў мікрараён "Тэхнапрыбор" 
з горадам (іні цыятыва падтрыманая і 
будаўніцт ва маста пачнецца на пра-
цягу бліжэйшых двух год), адкрыць-
цё новых крамаў, аптэкаў, рамонт да-
рог, рамонт прыступак у інтэрнаце, 
будаўніцтва пандусаў і шмат чаго 
іншага.

Вітольд НЯЎРЫДА

Аляксей ПАЎЛОЎСКІ.

раньня. Каб ў гэтым сьвеце не было 
войнаў, якія фактычна зьяўляюцца 
адвольным пакараньнем, бо салдат 
пасылаюць на сьмерць. Я не хачу, 
каб старыя паміралі ў дамах састарэ-
лых ад абыякавасьці, каб маладыя ці 
старыя пакутавалі ў дамах інвалідаў.  
Каб людзі гінулі ад холаду і голаду. Я 
аддаю свой голас за жыцьцё.

– Тамара, Вы ўжо ўзгадвалі 
пра пакуты бацькоў, дзяцей якіх 
пакаралі сьмерцю. Вы адзначылі, 
што зьяўляецеся ахвярай дзяржа-
вы Узьбекістан. Чаму Вы лічыце, 
што ў сітуацыі, калі дзяржава па-
карала чалавека сьмерцю, бацькі, 
сваякі зьяўляюцца ахвярамі? 

– Грамадзтва, у якім існуе сьмярот-
нае пакараньне, ня толькі абыякавае, 
яно жорсткае. Грамадзтва не разумее 
і пераносіць сваю жорсткасьць за зла-
чынствы на свая коў злачынцы. Яны 
становяцца ахвярамі, бо таксама па-
кутуюць. Пакутуюць ад таго, што не 
змаглі разьвітацца, праводзіць у апошні 
шлях свайго сына, бацьку, брата ці 
дзядзьку. Церпяць за тое, што нясуць 
цяжар ганьбы за ўчыненыя ім злачын-
ствы, што робяцца ізгоямі ў грамадзтве. 
Ці ж маці вінаватая ў тым, што дала 
жыцьцё чалавеку? Але, як кажуць, ад 
турмы і ад сумы ніхто ня можа зара-
кацца. Ні адна маці не нараджае зла-
чынцу, але кожная пакутуе, калі губляе 

    (Пачатак на стар. 3) сваё дзіця – ці то яно ахвяра злачын-
ства ці то той, якога расстраляла дзяр-
жава. І ад пакараньня сьмерцю злачын-
цы ахвяры ня стануць жывымі, а толькі 
на адно забойства стане больш. Толькі 
жорсткасьці будзе больш. 

Дык давайце будзем міласэрнымі 
адзін да аднаго. Давайце ня будзем 
абыякавымі і ня будзем жорсткімі. 
Жорсткасьць не дае нам бачыць даро-
гу наперад і мэту. Мы ня можам, жыць 
толькі помстай. Мне здаецца, што ў 
дзяржавы павінна быць разуменьне і 
стаўленьне гуманнае і міласэрнае да 
сваякоў, блізкія якіх былі расстраляныя 
альбо якія сядзяць у турмах. 

– Вы дамагліся адмены сьмя -
ротнага пакараньня ва Узьбе-
кістане. Ці былі падобныя прэцэ-
дэнты ва Узьбекістане, калі сьмя-
ротныя прысуды выконваліся 
незалежна ад таго, што асуджа-
ныя зьвярталіся ў Камітэт ААН 
па правах чалавека? Наколькі вы-
конваліся міжнародныя дамовы 
і абавязацельствы ў галіне пра-
воў чалавека ва Узьбекістане? 
Наколькі дзейнічаў механізм між на-
роднай абароны правоў чалавека, у 
прыватнасьці права на жыцьцё? 

– Што тычыцца права на жыць-
цё, Узьбекістан таксама доўгі час не 
выконваў свае міжнародныя аба-
вязацельствы па Факультатыўным 
пратаколе Міжнароднага пакту аб 

грамадзянскіх і палітычных пра-
вах. І нават мела месца такое, калі 
Вярхоўны суд даваў абавязацель-
ствы, што выкананьне сьмяротнага 
прысуду будзе прыпынена да разгля-
ду Камітэтам па правах чалавека ААН 
індывідуальнага звароту, але абяцань-
не парушалася. За гэта Узьбекістан у 
сакавіку 2005 году быў унесены ў сьпіс 
самых жорсткіх дзяржаваў сьвету. За 
невыкананьне сваіх абавязкаў. 

Я спадзяюся, што Рэспубліка Бе-
ларусь ня будзе дапускаць падобна-
га ў будучыні, таму што Рэспубліка 
Беларусь прымала актыўны ўдзел 
у стварэньні ААН і дала абавяза-
цельствы, ратыфікаваўшы Першы 
факультатыўны пратакол да Між-
народнага пакту аб грамадзянскіх і 
палітычных правах. Рэспубліка Бе-
ларусь – гэта адзіная дзяржава на 
пост  савецкай прасторы, якая выка-
рыстоўвае і выконвае сьмяротныя пры-
суды, таму я б хацела зьвярнуцца да 
ўсіх людзей, якія тут жывуць, – аддайце 
свой голас за адмену сьмяротнага па-
караньня, прагаласуйце за жыцьцё! 

Я б хацела зьвярнуцца да прэ-
зідэнта А. Лукашэнкі, як гаранта вы-
кананьня Канстытуцыі РБ, праявіць 
ініцыятыву і накласьці мараторый на 
выкананьне і вынясеньне сьмярот-
ных прысудаў у Беларусі і адмяніць 
юрыдычна сьмяротную кару як меру 
пакараньня.

Даведка ПЦ "Вясна": 
Тамара Чыкунова – заснаваль-

ні ца узьбекскай міжнароднай пра-
ваабарончай арганізацыі "Маці 
супраць сьмяротнага пакарань-
ня і катаваньняў" у 2000 год-
зе. З 1 студзеня 2008 году ва 
Узьбекістане афіцыйна адмене-
на сьмяротнае пакараньне. Тама-
ра Чыкунова лаўрэат шматлікіх 
міжнародных прэміяў за правааба-
рончую дзейнасьць: "La donna del 
anno" (Рым, 2004), "Mimoza di oro" 
(Катанія, 2005), Міжнародная прэ-
мія за правы чалавека (Нюрнберг, 
2005). Вылучалася на Нобелеўс кую 
прэмію міру як удзельніца пра-
екту "1000 жанчын-міратворцаў 
сьвету".

"Я не хачу ўдзельнічаць у злачынстве, 
якое ўчыняе дзяржава"

10 траўня амбасада Вялі ка-
брытаніі, якая прадстаўляе краі-
ну-старшыню Еўрасаюзу, распаў-
сюдзіла заяву.

У заяве гаворыцца, што судо вае 
разьбіральніцтва па справе Мікалая 
Аўтуховіча, Уладзіміра Асіпенкі і 
Міхаіла Казлова было адзна ча нае 
"сур'ёзнымі працэдурнымі пару-
шэньнямі" і "можа разглядацца ў 
якасьці палітычна матываванага".

Засноўваючыся на назіраньнях 

Еўрасаюз лічыць 
справу Аўтуховіча палітычна матываванай

дыпламатаў краінаў ЕС, а такса-
ма беларускіх праваабаронцаў, 
брытанская дыпмісія выказала 
"асаблівую занепакоенасьць" зая-
вамі, зробленымі ў судзе сьведкамі 
абвінавачаньня, пра тое, што іх 
паказаньні "былі атрыманыя пад 
фізічным і псіхалагічным ціскам".

"Прымаючы да ўвагі папярэдні 
актыўны ўдзел Аўтуховіча ў аба-
роне правоў прадпрымальнікаў і 
ветэранаў вайны ў Афганістане, а 

таксама яго публічныя заявы пра 
меркаваныя выпадкі карупцыі, гэты 
працэс можа разглядацца ў якасьці 
палітычна матываванага", – адзна-
чае прадстаўнік старшыні ЕС.

Раней у інтэрв'ю БелаПАН у прэс-
службе вярхоўнага прадстаўніка 
Еўрасаюзу па зьнешніх сувязях 
Кэтрын Эштан заявілі: "ЕС мяр-
куе, што актыўная пазіцыя Мікалая 
Аўтуховіча магла адбіцца на яго 
прысудзе".

Сьвятлана ЖУК і Тамара ЧЫКУНОВА.

4 траўня суд Менскага раёну цал-
кам апраўдаў верніка Яна Міхай-
лава, які паводле папярэдняга су-
довага выраку амаль адбыў 3 меся-
цы арышту за ўхіленьне ад вайско-
вай службы. Рашэньне суду натхніла 
іншых прызыўнікоў, якія дамагаюцца 
альтэрнатыўнай службы. Аднак пра-
ект закону аб такой службе толькі 
распрацоўваецца.

Актывіст кампаніі "За альтэр на-
тыўную грамадзянскую службу" Міха іл 
Пашкевіч лічыць поўнае апраўданьне 
Міхайлава "вялікай перамогай". "У 
нас ёсьць яшчэ дзьве крымінальныя 
справы па аналагічных выпадках 
пра патрабаваньне альтэрнатыўнай 

12 траўня ў Кастрычніцкім рай-
судзе Віцебску пачаўся разгляд кры-
мінальнай справы віцебскага актывіс-
та Сяргея Каваленкі, які 7-га студзеня 
вывесіў бел-чырвона-белы сьцяг на 
галоўнай гарадзкой навагодняй ёлцы. 
Першапачаткова працэс быў прызна-
чаны на 20 красавіка, але ў той дзень 
ён так і не адбыўся. Афіцыйная прычы-
на пераносу працэсу – тое, што ў прыз-
начанага судзьдзі Яўгена Бурунова 
былі пільныя асабістыя cправы. Аднак 
аднадумцы актывіста не выключаюць, 
што працэс перанесьлі праз тое, што 
каля Кастрычніцкага райсуду сабрала-
ся шмат ахвотных падтрымаць Сяргея 
Каваленку. А ён сам, падыхо дзячы да 
суду, разгарнуў на вачах у прысутных 
вялікі бел-чырвона-белы сьцяг. Гэ-
тую акцыю палічылі хуліганствам, і 21 
красавіка судзьдзя Іна Грабоўская па-
карала арыштамі Сяргея Каваленку – 
на 7 сутак, і ягонага брата Віталя – на 
6 сутак. 23 красавіка сябра актывіста 
Тараса Сургана асудзілі на 9 сутак 
арышту. 

На працэс над Сяргеем Кава-
ленкам не дапусьцілі журналістаў 
– Уладзіслава Стараверава з відэа-
камерай і Сяргея Серабро з фота-
апаратам. Падсудны, сябра КХП 
БНФ спадар Каваленка, выступіў з 
хадайніцтвам, каб фота- і відэаздымкі 
дазволіў судзьдзя Яўген Буруноў. Ад-
нак гэтае хадайніцтва было адхілена 
са згоды абвінаваўцы і трох міліцыян-
таў, якія прыйшлі ў суд у якасьці па-
цярпелых. Падчас паседжаньня Ка-
валенка тройчы патрабаваў адво-
ду абвінаваўцы, тройчы – усяго суда 
ў поўным складзе і чатыры разы – 
асабіста судзьдзі Яўгена Бурунова. 
Сяргей Каваленка падаў хадайніцтва 
каб паседжаньне адбывалася на бе-
ларускай мове. Але судзьдзя заявіў, 
што добра разумее падсуднага, а сам 
размаўляць па-беларуску не жадае. 
Толькі з другога разу судзьдзя Яўген 
Буруноў пагадзіўся выклікаць для Сяр-
гея Каваленкі перакладчыка.

Пасьля перапынку на абед разгляд 
справы працягнуўся ў прысутнасьці 

перакладчыка. Каваленка чарговым 
разам заявіў пра адвод судзьдзі. Ха-
дайніцтва не было задаволенае. 
Выдалілі з залы Тараса Сургана, 
паплечніка Каваленкі. Судзьдзі не 
спадабаліся сьмех у зале і словы 
падтрымкі на адрас Каваленкі. Падсуд-
ны актывіст пачаў даваць паказаньні. 
Ён сьцьвярджаў, што зьдзейсьніў 
палітычную акцыю, а не хуліганскі 
ўчынак. Таксама ён абверг сьведчаньні 
трох міліцыянтаў, сьцьвярджаў, што 
не аказваў ім супраціву падчас затры-
маньня і падкрэсьліў, што гэта яны 
ўтрох – падпалкоўнік Андрэй Іваноў, 
малодшы сяржант Максім Максімаў і 
старшы сяржант Васіль Палітыка – яго 
зьбівалі нагамі, паваліўшы на сьнег. 

Пацярпелыя міліцыянты сваіх 
паказаньняў не зьмянілі. Яны зноў 
паказалі ў судзе, што апазіцыянер 
іх публічна абражаў, і запатрабавалі 
кампенсацыі маральнай шкоды ў па-
меры 10 мільёнаў кожнаму.

13 траўня ў Кастрычніцкім рай-
судзе Віцебску працягнуўся разгляд 
крымінальнай справы Сяргея Ка ва-
ленкі. Сяргей Каваленка заявіў ха-
дай ніцтва, каб яго грамадзкімі прад-
стаўнікамі ў судзе прызналі жонку 
Алену Каваленку, брата Віталя Кава-
ленку і сябра Тараса Сургана. Судзь-
дзя адхіліў і гэтае хадайніцтва. Пась-
ля гэтага ў судзе выступілі сьведкі – 
супрацоўнікі прадпрыемства "Зелен-
буд", якое патрабуе 62 тысячы рублёў 
за пашкоджаныя галінкі навагодняй 
ёлкі, а таксама прадстаўнікі пазашколь-
ных дзіцячых установаў, якія 7 студзеня 
ладзілі канцэрт на плошчы Перамогі. 
Яны паказалі, што зьяўленьне сьця-
гу не перашкодзіла мерапрыемству, 
хоць менавіта з прычыны таго, што 
на плошчы было шмат народу, учы-
нак Сяргея Каваленкі кваліфікаваны 
міліцыяй як крымінальны.

На тым, што Сяргей Каваленка 
ўчыніў хуліганскі ўчынак, вывесіўшы 
сьцяг, настойвалі пацярпелыя мілі-
цыянты. Яна запатрабавалі ад Сяр-
гея Каваленкі кампенсацыі мараль-

най шкоды памерам 10 мільёнаў кож-
наму – за тое, што апазіцыянер нібыта 
іх публічна абражаў, а таксама "наносіў 
адзінкавыя ўдары". Яны сьцьвярджалі, 
што актывіста не зьбівалі, хаця цялес-
ныя пашкоджаньні ў Сяргея Каваленкі 
зафіксавала медычная эксьпертыза.

Пракурор папрасіў суд асудзіць 
абвінавачанага да трох гадоў абме-
жаваньня волі. Паводле словаў Паўла 
Севярынца, усё ішло да таго, што 
прыгавор будзе вынесены позна ве-
чарам 13 траўня. Аднак Каваленка 
заявіў, што вельмі стаміўся і ня можа 
выступіць з апошнім словам. Судзьдзя 
Яўген Буруноў выклікаў хуткую дапа-
могу, каб высьветліць сапраўдны стан 
абвінавачанага. Пасьля агляду суд быў 
перанесены на наступны дзень.

14 траўня Сяргей Каваленка вы-
ступіў з апошнім словам. Ён сказаў, 
што праводзіў палітычную акцыю, а 
не ўчыняў хуліганскі ўчынак. Судзь-
дзя ўвесь час перабіваў падсуднага – 
нібыта яго прамова ня мела дачынень-
ня да крымінальнага аб вінавачаньня. 
У выніку Кастрычніц кі суд Віцебску 
асудзіў Сяргея Каваленку да трох 
гадоў умоўна. Таксама ён павінен 
выплаціць матэрыяльную кампенса-
цыю міліцыянтам у памеры 3,5 мільёны 
рублёў. Сяргей Каваленка заявіў, што 
зьбіраецца абскарджваць вынесены 
прысуд: "Я буду абскарджваць прысуд, 
бо гэтага вымагае мая барацьба – яна 
вымагае заўсёднага змаганьня, пер-
манентнага. Той прысуд – суцэльная 
хлусьня з іхняга боку. Але жорсткі пры-
суд мне даць пабаяліся, бо цяпер тыся-
чы людзей назіраюць за нашай бараць-
бой – ня толькі маёй, але і іншых люд-
зей, якія праводзяць вулічныя акцыі".

Сяргея Каваленку асудзілі 
да трох гадоў "хіміі"  

Іван Міхайлаў апраўданы
службы ў войску – справа Яўгена 
Якавенкі і сябра рэлігійнай суполкі 
"Сьведкі Іеговы" Дзьмітрыя Смыка. 
Іх справы яшчэ разглядаюцца. Хоць 
у Беларусі і няма прэцэдэнтнага пра-
ва, але ёсьць судовая практыка, і калі 
аднаго чалавека за патрабаваньне 
альтэрнатыўнай службы апраўдалі, 
то, напэўна, павінны апраўдаць і 
іншых", – мяркуе актывіст кампаніі 
"За альтэрнатыўную грамадзянскую 
службу"...

Між тым пытаньне службы яшчэ 
ня вырашана і для самога Яна Мі-
хайлава. Ён чакае новых позваў з ва-
енкамату. Ніякай адтэрміноўкі хлопец 
ня мае, таму зноў будзе зьвяртацца 

з просьбай даць яму магчымасьць 
альтэрнатыўнай службы. Хавацца 
ад ваенкамату ён ня будзе, але і слу-
жыць са зброяй у руках, прыносіць 
вайсковую прысягу не зьбіраецца.

Нагадаем: 21-гадовы Ян Міхай-
лаў адмаўляецца служыць у вой-
ску з рэлігійных меркаваньняў, бо ён 
вернік габрэйска-мэсіянскай суполкі. 
Летась 15 сьнежня Яна Міхайлава 
затрымалі і пакаралі арыштам на 3 
месяцы за ўхіленьне ад вайсковай 
службы. Хлопец амаль адбыў да кан-
ца тэрмін арышту, калі Менскі аблас-
ны суд скасаваў ранейшае рашэнь-
не раённага суду і накіраваў справу 
на паўторны разгляд. 10 сакавіка Ян 
Міхайлаў выйшаў на волю і з таго 
часу знаходзіўся пад падпіскай аб 
нявыезьдзе.

Сяргей КАВАЛЕНКА.

Рада Міжпарламенцкага саю-
зу аднагалосна прыняла рэзалю-
цыю аб зьніклых ў Беларусі лідэрах 
апазіцыі. У рэзалюцыі, якая была пры-
нятая на сесіі Міжпарламенцкага са-
юзу ў Бангкоку, выказваецца занепа-
коенасьць ходам расьсьледаваньня 
зьнікненьня Віктара Ганчара і Анато-
ля Красоўскага.

У гэтай рэзалюцыі Міжпарламенцкі 
саюз нагадвае, што "Расьсьледавань-
не зьнікненьня Віктара Ганчара і Ана-
толя Красоўскага 16 верасьня 1999 
году не прынесла ніякіх вынікаў", і што 
беларускія ўлады "пасьлядоўна абвяр-
галі высновы дакладу Парламенцкай 
Асамблеі Рады Еўропы (Мемаран-
дум Хрыстаса Пургурыдэса), у якім 
утрымліваюцца доказы датычнасьці 
вышэйшых службовых асобаў да 
зьнікненьня Ганчара і Красоўскага".

Прымаючы да ўвагі ліст беларус-
кіх уладаў ад 6 студзеня 2010 году, у 
якім гаворыцца, што ў адпаведнасьці 
з дзеючым заканадаўствам інфарма-
цыя аб ходзе сьледзтва ня можа быць 
агалошаня да заканчэньня сьледзтва, 
Міжпарламенцкі саюз адзначае, што:

"– Арт. 198 КПК утрымлівае абме-
жаваньні для разгалошваньня зьве-
стак, якія маюцца ў крымінальнай 
справе. Яны могуць быць агалоша-
ныя толькі з дазволу сьледчага і толькі 
ў тым аб'ёме, у якім будзе ім прызнана 
магчымым. Аднак абаронцы, пацярпе-

7 траўня, у дзень 11-х угодкаў 
гвалтоўнага зьнікненьня былога мі-
ністра ўнутраных справаў Беларусі, 
генерала Юрыя Захаранкі, грамадз-
кія актывісты Гомелю наведалі яго-
ную маці Ульяну Рыгораўну Заха-
ранку. Яна зараз знаходзіцца на 
лекаваньні ў абласным клінічным 
шпіталі ветэранаў вайны.

86-гадовая Ульяна Рыгораўна 
лекуецца ў 4-м тэрапеўтычным 
аддзяленьні шпіталю. Наведнікі 
пацікавіліся найперш пра яе сама-
адчуваньне: "Я стала моцна хварэць, 
таму што перажываю. У мяне стэна-
кардыя сэрца, бясконцыя прыступы 
– сэрца гарыць, плечы гараць, ар-
тэрыяльны ціск больш за 200. Звы-
чайна ў такіх выпадках я хуткую ме-
дычную дапамогу выклікаю, а цяпер 
ужо й "хуткая" не дапамагае. Дык 
мяне ў Гомель у шпіталь накіравалі. 
Ну, а тут ціск крыху нармалізаваўся: 
кропельніцы ставяць". 

Да шпіталю ветэранаў вайны 
Ульяна Рыгораўна лекавалася ў 
сябе дома, у Васілевіцкім шпіталі, 
дзе некалі працавала. А пась-
ля выпіскі чакала чаргі ў Гомель. 
Нядаў на тут зьявілася месца, і Улья-
ну Рыгораўну прывезьлі ў абласны 
шпіталь. Яна мае права тут лека-
вацца. У гады Другой сусьветнай 
вайны Ульяну Рыгораўну разам з 

Уладам нагадалі пра зьнікненьні палітыкаў
лыя і іншыя асобы, што ўдзельнічаюць 
пры сьледчых і іншых працэсуальных 
дзеяньнях, у адпаведнасьці з зако-
нам аб'ектыўна атрымліваюць і мо-
гуць ведаць дадзеныя папярэдняга 
сьле дзтва. Разам з тым сьледчы мае 
права папярэдзіць абаронцу, пацярпе-
лага, прадстаўнікоў, іншых асобаў пра 
недапушчальнасьць разгалошваньня 
без яго дазволу зьвестак, якія маюц-
ца ў справе, у тым ліку зьвестак, што 
ўтрымліваюць дзяржаўныя сакрэты ці 
іншую таямніцу, што ахоўваецца зако-
нам, пра што ў іх бярэцца падпіска.

Такім чынам, крымінальна-працэ-
суальнае заканадаўства Беларусі 
дазваляе асобам, прызнаным па 
крымінальных справах пацярпелымі, 
ня толькі ўдзельнічаць у крымінальным 
перасьледзе падазраваных (ст. 128 
УПК), але і атрымліваць дакладную 
інфармацыю па справе, калі яна закра-
нае іх правы і законныя інтарэсы;

– Спадарыня Красоўская выказала 
сваю гатоўнасьць сустрэцца са сьлед-
чым у прысутнасьці яе адваката, тым 
ня менш, улады забаранілі яе адва-
кату прадстаўляць яе інтарэсы, бо ён 
не зьяўляецца чальцом Беларускай 
асацыяцыі адвакатаў;

– У адпаведнасьці з арт. 83, ч. 
1, пар. 4 КПК, тэрмін даўнасьці зла-
чынства складае 15 гадоў з дня яго 
ўчыненьня".

Прымаючы да ўвагі таксама той 

факт, што Ірына і Валерыя Красоўскія 
зьвярнуліся ў Камітэт па правах чала-
века ААН, Міжпарламенцкі саюз вы-
казвае сваю заклапочанасьць тым, 
што права сем'яў В. Ганчара і А. Кра-
соўскага быць праінфармаванымі 
пра ход сьледзтва і працэсуальныя 
рашэньні не паважаецца.

Міжпарламенцкі саюз асьцерагаец-
ца, што сакрэтнасьць вакол расьсьле-
даваньня зьнікненьняў зьвязаная з 
тым, што расьсьледаваньне ня ро біц-
ца, і што справа будзе закрытая пась-
ля заканчэньня тэрміну даўнасьці; 
заклікае парламент скарыстацца сваім 
назіральным правам для высьвят-
леньня сапраўднага ходу сьледзтва.

Нагадаем, што ў 1999-2000 га-
дах у Беларусі зьніклі першы віцэ-
сьпікер Вярхоўнага Савету Беларусі 
13 скліканьня, старшыня Цэнтраль-
най выбарчай камісіі Віктар Ганчар, 
бізнэсоўца і грамадзкі дзеяч Анатоль 
Красоўскі, экс-кіраўнік МУС, які пасьля 
стаў апазіцыйным палітыкам, Юры За-
харанка і аператар расейскага тэлека-
налу ОРТ Дзьмітры Завадзкі.

Пра неабходнасьць высьветліць 
лёс зьніклых беларускіх апазіцыяне-
раў увесь час заяўляе міжнародная 
супольнасьць. Патрабаваньне рас-
крыць праўду пра іх зьнікненьне 
ўтрымліваецца ў рэзалюцыях Камісіі 
ААН па правах чалавека, Парламенц-
кіх асамблеяў Рады Еўропы і АБСЕ.

іншымі дзяўчатамі-падлеткамі фа-
шысты гвалтоўна вывезьлі з род-
най Палтаўшчыны на работы ў Ня-
меччыну. У Кёльне Ульяна пра-
цавала са стрыечнай сястрой на 
кухні ў гаспадароў рэстарацыі, а 
калі горад пачала бамбіць авіяцыя 
саюзьнікаў, патрапіла ў лагер для 
гастарбайтэраў пры драцяной фа-
брыцы. У выгнаньні Ульяна пазнаё-
мілася са сваім будучым мужам 
Мікалаем Захаранкам, такім жа 
гаротнікам з Беларусі. Вызвалілі 
гастарбайтэраў амерыканскія войс-
кі. Нейкі час іх трымалі на перасыль-
ным пункце, а пасьля перадалі са-
вецкаму камандаваньню.

Калі ў 99-м годзе генерал Ю. За-
харанка раптоўна зьнік, Нямеччына 
дала прытулак ягонай сям’і – жон-
цы Вользе й дзьвюм дочкам. Улья-
на Рыгораўна кажа, што яны тэле-
фануюць ёй з Нямеччыны даволі 
часта: "Цяпер яны Вольгу гля дзяць 
і ўнучак глядзяць. Алена там скон-
чыла курсы кіроўцаў – машыну 
сама водзіць. Раней вучылася на 
прадаўца, працавала ў краме. А ця-
пер яе накіравалі яшчэ на два гады 
вучыцца".

У Нямеччыне нарадзіўся й праў-
нучак Ульяны Рыгораўны – унук 
зьніклага генерала Ю. Захаранкі. 
А дзе ён сам, ніхто маці ня кажа. 

Віншавальныя паштоўкі й медаль 
улады да Дня Перамогі прыслалі, а 
пра зьніклага сына –  маўчаць.

Старшыня абласной арганізацыі 
АГП Васіль Палякоў, які такса-
ма наведаў Ульяну Захаранку ў 
шпіталі, распавёў: "Так, гэта добра 
– і медалі, і ўвага. Але трэба ў пер-
шую чаргу вырашаць тое, што тур-
буе чалавека. У размове з Ульянай 
Рыгораўнай зноў пацьвердзілася, 
што яе турбуе найперш лёс сына. 
Гэтая няпэўнасьць прыгнечвае яе й 
не дае спакою. Зразумела, што яна 
значна лепш сябе пачувала б, калі 
б была нейкая пэўнасьць і яна веда-
ла, дзе яе сын".

Няма сына – няма спакою...

Ульяна ЗАХАРАНКА.

